‘Sbardun i’r Meddwl’ gan Siôn Meredith.


Meddwl am.....drychinebau.
Mae rhai pobl wedi galw’r flwyddyn 2005 yn flwyddyn y trychinebau. Ar Ragfyr 26 2004 lladdwyd tua chwater miliwn o bobl yn Asia oherwydd tsunami, felly yn 2005 roedd rhaid dod i delerau â’r colledion a’r dinistr. Bu corwyntoedd ar draws gogledd a chanolbarth America, yn fwyaf cofiadwy Corwynt Katrina, a achosodd lifogydd difrifol yn New Orleans. Ym mis Hydref bu daeargryn nerthol ym Mhacistan a bu farw 75,000 o bobl. Roedd 18,000 o rheini yn blant mewn ysgolion. 
Mae yna dri pheth sy’n gyffredin i’r trychinebau. Yn gynta, trychinebau naturiol oedden nhw. Yn ail, cawson nhw sylw enfawr ar y cyfryngau. Ac yn drydydd, bu ymateb dyngarol enfawr iddyn nhw. Doedd dim pall o gwbl, hyd y gwelwn i, ar dosturi pobl. 

Ond wrth edrych nôl, mae rhai cwestiynau anghysurus wedi dod i’m meddwl. 

Codwyd dros dri chan miliwn o bunnoedd ym Mhrydain ar gyfer y bobl a oroesodd y tsunami, ar ôl i ni weld darluniau dirifedi ar y newyddion am wythnosau.  Rhoesom lawer llai o arian i’r elusennau yn dilyn daeargryn ddigwyddodd yn Pacistan, er fod y dioddef lawn cyn waethed, os nad yn waeth mewn mannau. Sut hynny? 

Ai oherwydd fod y cyfryngau wedi dod adre o Bacistan yn llawer cynt? Ai oherwydd na welon ni rai o’n cydwladwyr wedi eu claddu o dan y rwbel ym Mhacistan, tra bod y tsunami wedi taro Cymry ar eu gwyliau? Ai oherwydd ein bod yn cysylltu Pacistan hefo terfysgaeth? Neu, oedden ni wedi blino rhoi. Wedi blino rhoi a heb weld yn union i ble roedd yr arian yn mynd. Roedd yr arian yn mynd o’n cyfri banc, ond i ble?...Pam nad oedden ni’n gweld y gwledydd oedd yn derbyn yr arian, ac yn ei ddefnyddio’n fwy effeithiol, yn well, yn gyflymach....?

Bu trychinebau eraill hefyd na chlywyd fawr o sôn amdanyn nhw. Wyddech chi fod bron i dair miliwn o bobl wedi gorfod ffoi o’u cartrefi oherwydd rhyfel yn y Congo? Glywsoch chi am y trais gwaedlyd a’r dioddef yn Darfur? Glywsoch chi am bobl gogledd Uganda oedd wedi eu dal yng nghanol brwydro ffyrnig? 

Be sy’n gyffredin i’r trychinebau hynny? Yn gyntaf, nid trychinebau naturiol mohonynt. Roedd llaw dyn y tu ôl i’r dioddef. Yn ail, chawson nhw fawr o sylw ar y cyfryngau. 

Ond a oes bai ar y cyfryngau?  Ynteu a ydyn nhw ond yn sôn am hynny o drychineb a dioddefaint y gallwn ni ymdopi ag o heb wneud bywyd yn rhy anodd i ni? 

Ac un cwestiwn bach arall i gloi. Sut mae Duw am i ni ymateb mewn byd llawn trychinebau? Dyma gynigiodd yr apostol Paul ddwy fil o flynyddoedd yn ôl, 

Rhowch gymaint ag y gallwch chi.  Os dych chi wir eisiau rhoi, rhowch beth allwch chi a bydd hynny'n dderbyniol. Does dim disgwyl i chi roi beth sydd ddim gynnoch chi i’w roi! Dw i ddim eisiau gwneud bywyd yn anodd i chi am eich bod chi'n rhoi i geisio helpu pobl eraill. Beth dw i eisiau ydy tegwch. Ar hyn o bryd mae gynnoch chi hen ddigon, a gallwch chi helpu’r rhai sydd mewn angen. Wedyn byddan nhw’n gallu’ch helpu chi pan fyddwch chi angen help. Mae pawb yn gyfartal felly. (2 Corinthiaid 8:11-14)

